Тақырыбы: «Отбасын ерте құру дұрыс па?»


Дебат 
9-10-11 сынып оқушылары 


Н.Ə. Назарбаев: «Отбасында адам бойындағы асыл қасиеттер жарқырай көрініп, қалыптасады. Отанға деген ыстық сезім – жақындарына, туған-туысқандарына деген сүйіспеншіліктен басталады».
 «Үйлену оңай, үй болу қиын». Бұл мақалды бүгінгі күні жиі қолдануға тура келеді. Мұның себебін өзіміз көріп те, біліп те жүрміз. Отбасын құрып, өмірге ұрпақ әкелу – өмір заңдылығы. Ерте ме, кеш пе, әр адам бұл өмірден өз теңін табады. Дегенмен, қай уақытта, қай жаста жанұя құрған дұрыс? Байқап жүргеніміздей, қазіргі уақытта жастардың ерте үйленіп, жастай тұрмысқа шығып жатқан жайы бар. Бұған көп жағдайда қызды өз еркінен тыс алып қашу немесе олардың аяғының ауырлап қалуы себеп болып отыр.
Қазіргі уақытта аталмыш себептердің соңғысы жиі орын алуда. Дүниежүзілік денсаулық сақтау ұйымының мәліметіне жүгінсек, әлемде жыл сайын 16 миллион кәмелетке жетпеген қыз екіқабат болып қалады. 15 пен 18 жастағы 3 миллион бойжеткен жасанды түсік жасатады. Олардың қатарында қаракөз қазақ қыздары да бар. Статистика еліміздегі некенің үштен бірі сәтсіз болатынын көрсетіп отыр.
2014 жылғы қаңтар-қарашада АХАЖ органдары 147,3 мың неке қию туралы акті жазбасын ұсынды.
2013 жылмен салыстырғанда неке қию саны 5,1%-ға азайыпты.  
2014 жылы қаңтар-қараша арасында 48,4 мың ерлі-зайыпты ажырасуға өтініш берген. 2013 жылмен салыстырғанда 2014 жылы ажырасу 2,3%-ға өскен. 2013 жылы 47,3 мың ерлі-зайыпты ажырасқан.  
2015 жылы қаңтар-наурызда АХАЖ органдары 30,3 (31,6) мың неке қию туралы акті жазбасын ұсынды.
2014 жылы қаңтар-наурызбен салыстырғанда олардың саны 4,1% азайды. Некенің жалпы коэфиценті 1000 адамға 7,02 (7,42) некені құрады.  
2015 жылы қаңтар-наурыз айларында ажырасулар саны 12,0 (11,6) мың болды, 2014 жылғы сәйкес кезеңмен салыстырғанда олардың саны 3,4%  көбейген. Ажырасудың жалпы коэфициенті 1000 адамға шаққанда 2,77 (2,72)  бұзылған некені құрады. 
Ойнап жүріп, от басқан қыз-жігіттердің жағдайын естісек, тіпті таңғалмайтын да болдық.
Мәліметке қарағанда, өмірге сәби әкелген 10 әйелдің біреуі – балалықтан арылмаған жас қыз. Қазақстандағы жыныстық және репродуктивтік денсаулық жөніндегі қауымдастық президенті Тамара Жүсіпәлиеваның айтуынша, елімізде 15-17 жас аралығындағы 10 мың жасөспірім жыл сайын ана болады. Бұл нәрестелер некесіз туғандықтан, көбінесе балалар үйіне өткізіледі.
Осындай зерттеулердің нәтижелерін іздестіріп, салыстыра келе ерте үйленудің оң факторларын көп кездестірмедім. Ерте үйленудің оң факторлары  деп қандай жағдайларды айта аламыз. Яғни,  ерте үйленген жастарымыздың бір-біріне деген түсіністік бар болған жағдайда, екіншіден ата-ананың қолдауымен әлеуметтік жағынан көмек болған жағдайда жас, ерте үйленген отбасылар өздерінің некелерін сақтап қалуы мүмкін. Егерде бір-бірін қандай жағдай болмасын түсініп, қолдайтын болса, ата-ана тарапынан түсіністіктер болып, екі жасқа мына өмірдің қиындығы мен қызығы қатар жүретін ұзақ жолдардан қиналмай, қиналса да қасқайып қарсы тұра алатындай етіп бағыт-бағдар көрсетін ата-ана болса, олардың оқуына, дүниеге келген нәрестелерінің аман-есен өсуіне көмектесер болса, осындай жағдайлардың нәтижесінде ерте үйленген жастарымыздың некелері әлде қайда берік болады. Және еліміздің демографиялық жағынан өсуі де алға қарай жылжиды.
Халқымыз «он үште отау иесі» деген. Бірақ қазір ол заман емес. Қыз 14-16 жаста физиологиялық тұрғыда жетілуі мүмкін. Бірақ ол бұл жаста сана-сезімі тұрғысынан алып қарағанда әлі бала. Сондықтан қыздарымыз бұл жаста жүкті болып, ана атанып, шаңырақ көтеруге емес, білім алуға, сана-сезімін, ойын жетілдіруге тырысқаны абзал.
Бірақ, қазіргі таңда жастарымыздың ерте үйленуінің теріс факторлары өте көп.  Жастардың ерте некелесудің қиындықтары болатынын ескергені абзал. Себебі, барлық отбасында дерлік әлеуметтік жағдай, ата-ананың қолдауы бола бермейтіні анық.  Жалпы, ерте шаңырақ көтерген жастар ата-аналарына көп ауыртпалық түсіреді. Отбасындағы барлық ауыртпалық бала көтергеннен бастап жас келіннің иығына түседі. Мына дамыған, жаһандану заманында ерте үйленген отбасының білім алуы да қиынға соғады.  Ерте некелесу дегеніміз – білім алудан қол үзу дегенді білдіреді.  Жас күйеуі де балалықтан толық арылмағандықтан әкелік парызын атқаруға дайын емес. Олардың отбасын ары қарай жалғастыруға әлеуметтік жағдай көтермейді, отбасындағы кикілжің, ұрыс-керіс, береке-бірліктің жоқтығы осы сәттерде басталып,  аяғы отбасының екі жаққа кетуіне әкеліп соғады. Отбасында кикілжің тудыратын себеп өте көп, соның ішінде ең көп тарағаны отбасы мүшесінің бірі екіншісін қайта тәрбиелегісі келетіндігі. Бұған айтарым «Адамды өзгерту мүмкін емес, тек оған деген қарым-қатынасыңды өзгерт» деп кеңес берер едім. Мұндай отбасылардың ғұмыры ұзаққа бара бермейді. Ал ажырасқан жағдайда білім алмаған, оның үстіне баласы бар әйелдің өмірден өз орнын табуы қиынға соқпақ.   
“Шығармашылық бастамашыл әйелдерінің лигасы” қоғамдық бірлестігі 2010 жылы ерте некелесу проблемасына орай зерттеулер жүргізген. Зерттеу елімізде ерте некелесуге көбіне ықтиярсыз некелесу, яғни қыздың келісімінсіз алып қашу себеп болатынын көрсеткен. Тіпті заңға да қарамайды. Заң бойынша Қазақстан Республикасында неке жасы 18 жас деп көрсетілген. Егер де қыздың аяғы ауыр болса немесе тағы да сол сияқты маңызды салдар болса, некелесу жасы 2 жасқа төмендетiледi. 
Ал, қазіргі таңда заманымыздың дамыған шағында әрбір ата-ананың көзі ашық, білімді отбасылар, сондықтан ұл, қыздарымыздың ақылмен, келісіммен үйленіп жатқаны қаншама, ата-анасының абыройын ойлап, қыздарымыз қашып кетуден гөрі ұзатылып шыққанды жөн көреді. Бұл ата-ананың тәрбиесінен берілетін қасиет. Ал ерте шаңырақ көтерген отбасылардың бірден-бір себебі, үйдегі тыйымның аздығы, ата-ананы тыңдамау, қыз бен жігіт болып ерте махаббат құру, осының салдарынан сезіміне ерік бере алмай жыныстық қатынасқа дейін барып, соңы екі қабат болып, мектеп қабырғасында жүріп-ақ үйленіп жатқандары бар. 
Осындай жағдайлардан кейін ешкімге ауыртпалық түсірмей, өз аяқтарына тұрған кезде үй болған дұрыс.  Сондықтан жастар құр нәпсіге еліктеп, сезімге беріліп үйлене салмай немесе еріксіз алып қашпай, бәрін ой елегінен өткізіп алған жөн. Оның үстіне отбасын құратын жандар отбасылық жауапкершіліктің де қандай екенін, ер мен әйелге жүктелген міндеттерді де ұғып алмайынша үйленуге асықпағаны дұрыс. Бұл жерде ең алдымен ата-ана тәрбиесінің рөлі зор. Балаларының тәрбиесіне тікелей ата-ана жауап беруі керек. Үйленген екі жастың ата-аналары екі жақтан да тәрбие берген кезде ғана неке сақталады. 
Швеция билігі отбасы заңнамасын түбірімен өзгертуге тырысуда. Ресей де некелесу жасын 21-ге ұзартуды мақұл көріп отыр. Ықтиярсыз некелескені үшін қылмыстық жауапкершілік енгізілсе, 18 жасқа толмағандарға үйленуге заң жүзінде қатаң тыйым салынса құба-құп болар еді. 
Мен де кейде ойлаймын. Бізге де үйлену жасын арттыру туралы ойланған жөн-ақ! Бұл ұлтымыздың некені қадірлеу, отбасы тұрақтылығын сақтау сынды менталитетіне сәйкес келеді. Қазіргі біздің нарықтық заманда ең қолайлысы 23-тен асқан соң тұрмыс құру сияқты. Өйткені, 4-5 жыл оқуға, кейін 1-2 жыл жұмыс істеуге кетеді. Бәрін көріп, білген соң асықпай тұрмыс құр. Соның есебінде отбасы, ошақ қасы, бала-шаға жайлы ойлары да кеңейеді. Жалпы көреген болу кімге артық болған? Осыдан баланы қалай дұрыс тәрбиелеу керек, қандай білім беру керек, үйді қалай ұстау керек бәріне біраз түзу көзқарас қалыптасады. Осыдан барып, елге қалаулы, білімді азаматтарды тәрбиелеу мүмкіншілігі артады деп ойлаймын.
Сонымен, ерте үйленудің де, кеш үйленудің де қажеті жоқ. «Сабақты ине сәтімен» дегендей, бәрінің де өз уақытысымен болғаны дұрыс.

